
sþ. 102. Tillaga til þingsályktunar [92. mál]
um vistunarvanda öryrkja.

Flm.: Helgi Seljan, Guðrún Agnarsdóttir, Guðrún Helgadóttir, .
Kristín S. Kvaran.

Alþingi ályktar að skora á ríkisstjórnina að beita sér fyrir því að leysa vandamál þeirra
öryrkja sem eiga sakir andlegrar og líkamlegrar fötlunar örðugt um vistun á þeim stofnunum
sem fyrir eru.

Helst yrði um að ræða að efla stuðning við hjúkrun í heimabyggð eða stofnun sérdeildar
við ríkisspítala.

Greinargerð.
Á þinginu 1983 - 106. löggjafarþingi - var þessi tillaga flutt og greinargerðin, sem

henni fylgdi þá, var svohljóðandi:
Tillaga þessi er borin fram af brýnni þörf. Vissulega er erfitt að setja ákveðin mörk

þegar vandi öryrkja er skoðaður og möguleikar þeirra til eðlilegrar og sjálfsagðrar aðstoðar
samfélagsins. Nægir að minna á vanda fjölfatlaðra barna sem ráða verður svo skjóta bót á
sem unnt er. Um það atriði verður flutt sérstakt þingmál.

Hins vegar segja þeir, sem gerst þekkja til þessara mála, að í dag séu nokkrir öryrkjar,
u.þ.b. 10 einstaklingar, sem séu alls ekki vistaðir við eðlilegar aðstæður eftir slys eða önnur
áföll og eigi í raun hvergi heima á stofnunum þeim sem fyrir eru eins og þær eru nú í stakk
búnar. Þessir öryrkjar eru yfirleitt vistaðir á almennum sjúkrahúsum og endurhæfingar-
stöðvum, og þá sem alger neyðarráðstöfun vegna skorts á mannafla til að liðsinna þeim. Hér
er ekki um marga að ræða, en vandinn varðandi þá þeim mun meiri og hefur m.a. komið í
ljós í því að starfsfólk viðkomandi stofnana hefur allt að því hótað að ganga út ef þessari
byrði yrði ekki af þeim létt.

Efling hjúkrunar á þeim stöðum, þar sem þessir sjúklingar eru nú vistaðir, eða stofnun
sérdeildar við einhverja sjúkrastofnun, sem sinnir svipuðum vanda, mundi leysa brýnustu
vandamálin sem eru hrikaleg. Með þeim einum hætti verður komið til móts við þessa
einstaklinga sem auk líkamlegrar fötlunar sinnar eiga gjarnan við geðræn vandamál að
stríða. Sömuleiðis þarf að létta á þeim almennu stofnunum sem leysa þessi mál við alls
ófullnægjandi aðstæður og til mikils skaða fyrir aðra starfsemi sína.

Svo fóru leikar að meiri hluti allsherjarnefndar Sameinaðs þings lagði til að málinu yrði
vísað frá með rökstuddri dagskrá svohljóðandi:

"Í trausti þess að heilbrigðis- og tryggingamálaráðuneytið og félagsmálaráðuneytið taki
á þessu máli í samræmi við þá samþykkt stjórnarnefndar að stofna beri sérstaka sjúkradeild
til vistunar og þjálfunar þeirra sem vegna slysa hafa fatlast svo andlega að jafna megi til
meðfæddrar þroskaskerðingar, að staðið verði við fyrirheit um fjárframlag úr Framkvæmda-
sjóði fatlaðra svo að markmiði ályktunarinnar verði náð á þessu ári telur Alþingi að ekki sé
þörf á samþykkt þessarar tillögu og samþykkir að taka fyrir næsta mál á dagskrá."

Á þetta féllst meiri hluti Alþingis, en þá þegar var raunar ljóst að ekki mundi svo úr
rætast sem þarna er vísað til.

Af svörum heilbrigðisráðherra í fyrra við fyrirspurn frá tveim flutningsmanna kom enda
í ljós að enn voru öll þessi mál óleyst og þar hefur engin breyting orðið á. Nýlegir
vistunarerfiðleikar og ástand þessa máls í heild knýr hins vegar á af ofurþunga og því er
óhjákvæmilegt að hreyfa þessu máli á nýjan leik og gera tilraun til þess að koma málinu í
sem farsælastan farveg og það sem fyrst.


